
				Ta strona została uwierzytelniona.

Cingite flore caput tumulumque parate iacenti,
 Manes raucisona terque ciete lyra!

Ipse ego ferales scribam, duo disticha, versus
 Ad tumulum placidi (vos sacra ferte!) viri:
»Hic iacet insigni regum de stemmate praesul,
 Meque meas coluit qui pietate deas«.

Meta sit[1] ista meis lacrimis, compescite maestum,
 Pierides, luctum, sit[2] gemuisse satis!

Perfunctae officio iam estis, non iste resurget,
 Qui cecidit, niveas tergite ab imbre genas!

Tu porro ut, vates, coepisti, funera[3] perge
 Plangere et inferias persoluisse pias«.

Haec dixit rapuitque viam comitante caterva
 Pieridum ex oculis evanuitque meis.

Quid faciam? nostros auxit nimium ille dolores.
 Hos cineres nec adhuc est gemuisse satis.

Tu, Lithuane asper, volucri certare sagitta
 Qui bene scis, belli nec minor arte tamen,

Nunc mites animos, iam tristia pectora sume,
 Ecque fluant humeris pallia nigra tuis!

De vestris ducibus repetit sua limina princeps,
 Hei mihi! non talis, qui prior ante fuit:

Non est, ut quondam, redimitus tempora vitta,
 Cum tulit immenso grandia sacra Deo.

Non est ille, feros totiens qui contudit hostes,
 Invadunt patriam qui, Lithuane, tuam.

En iacet! en faciem! cerne, an sit in ore venustas,
 Quae fuit, an vires, an sit et ille vigor.

Squalidus est, turpis, frons tabida, pallor in omni
 Corpore, iam pulchri nilque coloris habet.

Ipse est, qui sancta valuit pietate, nec armis
 Inferior, metuit quem Scytha saepe rapax.

Flete, duces! dux ecce iacet de semine vestro,
 Prostratus dextra, mors rabiosa, tua!

Instaurate illi sollemnes ordine pompas,
 Ultimus a vobis huic[4] celebretur honos!



	↑ W kopii: fit.

	↑ W kopii: fit.

	↑ W kopii! funèro.

	↑ W kopii ed. nieczytelne: huic czy też nunc, po czem następuje jeszcze niewyraźna litera (?).

